
સામ્બકૃતં સૂર્યસ્તોત્રમ્

સામ્બ ઉવાચ ।
યદેતન્મણ્ડલં શુક્લં દિવ્યં હ્યજરમવ્યયમ્ ।
યુક્તં મનોજવૈરશ્વૈર્હારીતૈર્બ્રહ્મવાદિભિઃ॥ ૯॥
આદિરેષ હિ ભૂતાનામાદિત્ય ઇતિ સંજ્ઞિતઃ ।
ત્રૈલોક્યચક્ષુરેવાત્ર પરમાત્મા પ્રજાપતિઃ॥ ૧૦॥
એષ વૈ મણ્ડલે હ્યસ્મિન્પુરુષો દીપ્યતે મહાન્ ।
એષ વિષ્ણુરચિન્ત્યાત્મા બ્રહ્મા ચૈષ પિતામહઃ॥ ૧૧॥
રુદ્રો મહેન્દ્રો વરુણઆકાશં પૃથિવી જલમ્ ।
વાયુઃ શશાઙ્કઃ પર્જન્યો ધનાધ્યક્ષો વિભાવસુઃ॥ ૧૨॥
ય એષ મણ્ડલે હ્યસ્મિન્ પુરુષો દીપ્યતે મહાન્ ।
એકઃ સાક્ષાન્મહાદેવો વૃત્રમણ્ડનિભઃ સદા॥ ૧૩॥
કાલો હ્યેષ મહાબાહુર્નિબોધોત્પત્તિલક્ષણઃ    ।
ય એષ મણ્ડલે હ્યસ્મિંસ્તેજોભિઃ   પૂરયન્મહીમ્॥ ૧૪॥
ભ્રામ્યતે હ્યવ્યવચ્છિન્નો વાતૈર્યોઽમૃતલક્ષણઃ ।
નાતઃ પરતરં કિઞ્ચિત્તેજસા વિદ્યતે ક્વચિત્॥ ૧૫॥
પુષ્ણાતિ સર્વભૂતાનિ એષ એવ સુધામૃતૈઃ ।
અન્તસ્થાન્મ્લેચ્છજાતીયાંસ્તિર્યગ્યોનિગતાનપિ॥ ૧૬॥
કારુણ્યાત્સર્વભૂતાનિ પાસિ ત્વં ચ વિભાવસો ।
શ્વિત્રકુષ્ઠ્યન્ધબધિરાન્પઙ્ગૂંશ્ચાપિ  તથા વિભો॥ ૧૭॥
પ્રપન્નવત્સલો દેવ કુરુતે નીરુજો ભવાન્ ।
ચક્રમણ્ડલમગ્નાંશ્ચ નિર્ધનાલ્પાયુષસ્તથા॥ ૧૮॥
પ્રત્યક્ષદર્શી ત્વં દેવ સમુદ્ધરસિ લીલયા ।

કા મે શક્તિઃ સ્તવૈઃ સ્તોતુમાર્તોઽહં રોગપીડિતઃ॥ ૧૯॥
સ્તૂયસે ત્વં સદા દેવૈર્બ્રહ્મવિષ્ણુશિવાદિભિઃ ।
મહેન્દ્રસિદ્ધગન્ધર્વૈરપ્સરોભિઃ સગુહ્યકૈઃ॥ ૨૦॥
સ્તુતિભિઃ કિં  પવિત્રૈર્વા તવ દેવ સમીરિતૈઃ ।
યસ્ય તે ઋગ્યજુઃ  સામ્નાં ત્રિતયં મણ્ડલસ્થિતમ્॥ ૨૧॥
ધ્યાનિનાં ત્વં પરં ધ્યાનં મોક્ષદ્વારં ચ મોક્ષિણામ્ ।
અનન્તતેજસાક્ષોભ્યો હ્યચિન્ત્યાવ્યક્તનિષ્કલઃ॥ ૨૨॥
યદયં વ્યાહૃતઃ કિઞ્ચિત્સ્તોત્રેઽસ્મિઞ્જગતઃ પતિઃ ।
આર્તિં  ભક્તિં  ચ વિજ્ઞાય તત્સર્વં જ્ઞાતુમર્હસિ॥ ૨૩॥
ઇતિ ભવિષ્યપુરાણે બ્રાહ્મે પર્વણિ સપ્તવિંશાધિકશતતમાધ્યાયાન્તર્ગતં 

સામ્બકૃતં સૂર્યસ્તોત્રં સમાપ્તમ્ ।
ભવિષ્યપુરાણ । બ્રાહ્મપર્વ । અધ્યાય ૧૨૭/૯-૨૩॥

